
VENDIM  

  

Data e miratimit: 6 prill 2012 

 

Lënda nr. 82/10 

 

Bajram BUTAJA 

 

kundër  

  

UNMIK-ut   

  

Paneli Këshillëdhënës për të Drejtat e Njeriut, i mbledhur më 6 prill 2012, 

me anëtarët vijues të pranishëm: 

 

Z. Marek NOWICKI, Kryetar  

Z. Paul LEMMENS 

Znj. Christine CHINKIN 

 

Të ndihmuar nga  

Z. Andrey ANTONOV, Zyrtar ekzekutiv  

 

Pas shqyrtimit të ankesës së sipërpërmendur, të paraqitur në pajtim me nenin 

1.2 të Rregullores së UNMIK-ut nr. nr. 2006/12 të datës 23 mars 2006 për 

themelimin e Panelit Këshillëdhënës për të Drejtat e Njeriut, 

 

Pas diskutimeve, duke përfshirë edhe ato përmes mjeteve elektronike, në 

pajtim me Rregullën 13 § 2 të Rregullores së vet të punës, vendosi si në 

vijim: 

 

I. PROCEDURA PRANË PANELIT 

 

1. Ankesa u regjistrua më 19 prill 2010. 

2. Më 22 shtator 2010, Paneli kërkoi nga ankuesi të paraqesë informacione 

shtesë. Paneli nuk ka pranuar asnjë përgjigje lidhur me këtë kërkesë. 

 

3. Më 1 shkurt 2012, Paneli e përsëriti kërkesën e tij. Ankuesi u përgjigj më 

28 shkurt 2012. 

 

 

II. FAKTET  

 

4. Ankuesi është ish banor i Kosovës i cili aktualisht jeton në Mal të Zi. Ai 

thekson se ka punuar për ndërmarrjen PKB “Pećka Pivara” (më tutje në 

tekst: ndërmarrja) deri më 12 qershor 1999, kur ai u largua nga Kosova 

për arsye të sigurisë. Ai thekson se nga ajo kohë nuk ka marrë asnjë lloj 

kompensimi nga ndërmarrja. 

  

5. Ankuesi thotë se nuk ka ndërmarrë hapa për t’u kthyer në punë për shkak 

të “arsyeve të njohura të sigurisë”. Ai shton se asnjëherë nuk ka paraqitur 

ankesë në gjykatat e rregullta në Kosovë lidhur me shkarkimin de facto të 

tij nga vendi i punës, meqë nuk “ishte i informuar për një mundësi të 

tillë”. 

 

6. Ankuesi gjithashtu sqaron se pasi ka mësuar se ndërmarrja po 

privatizohej, ai parashtroi ankesë në Agjencinë Kosovare të Privatizimit 

(AKP), për t’u përfshirë në mesin e punëtorëve të cilët kishin të drejtë të 

marrin 20% të fitimit nga privatizimi. Më 9 korrik 2009, AKP-ja e 

publikoi listën përfundimtare të punëtorëve të cilët kishin të drejtë të 

marrin 20% të fitimit nga privatizimi lidhur me këtë ndërmarrje, por 

ankuesi nuk ishte i përfshirë në listë. Ankuesi nuk i bën me dije Panelit se 

ai është në dijeni për një vendim të tillë të marrë nga AKP-ja. 

 

7. Me vendimin e njëjtë të AKP-së gjithashtu ishte caktuar afati i fundit për 

parashtrimin e ankesës ndaj këtij vendimi në Dhomën e Posaçme të 

Gjykatës Supreme të Kosovës për çështje që lidhen me Agjencinë 

Kosovare të Mirëbesimit (Dhoma e Posaçme) 1 gusht 2009. Paneli nuk 

ka informacione nëse ankuesi ka parashtruar një ankesë të tillë. 

 

 

III. ANKESA  

 

8. Ankuesi ankohet për faktin se nga koha e shkarkimit të tij ai nuk ka 

marrë kompensim financiar apo tjetër nga ndërmarrja. Përveç kësaj, ai 



 

 3 

mund të konsiderohet se ankohet për mosveprim nga ana e AKP-së lidhur 

me ankesën e tij për një pjesë të fitimeve nga privatizimi i ndërmarrjes. 

 

 

IV. LIGJI 

 

9. Para se të shqyrtohet rasti për bazueshmërinë e tij, Paneli duhet të 

vendosë nëse do ta pranojë rastin, duke marrë parasysh kriteret për 

pranim të përcaktuara në nenet 1, 2 dhe 3 të Rregullores së UNMIK-ut 

nr. 2006/12.  

 

A. Ankesa lidhur me shkarkimin nga vendi i punës  

 

10.  Paneli përkujton se, sipas nenit 2 të Rregullores së UNMIK-ut nr. 

2006/12, ai ka juridiksion vetëm për “ankesat ku pohohen shkelje e të 

drejtave të njeriut që kanë ndodhur jo më herët se 23 prill 2005 apo që 

dalin nga faktet që janë paraqitur para kësaj date kur faktet e tilla 

paraqesin shkelje të vazhdueshme të të drejtave të njeriut”. 

 

11.  Paneli konsideron se shkarkimi de facto i ankuesit nga vendi i punës 

ishte një akt i atypëratyshëm i cili nuk paraqet ndonjë situatë të 

mundshme të vazhdimësisë së shkeljes (shih Gjykata Evropiane e të 

Drejtave të Njeriut (GJEDNJ), Jovanoviç, nr. 59109/00, vendim i 28 

shkurtit 2002; Paneli Këshillëdhënës për të Drejtat e Njeriut (HRAP), 

Novokmet, nr. 51/10, vendim i 13 prillit 2011, §§ 5-8). 

 

12.  Paneli thekson se shkarkimi u bë në vitin 1999. Nuk ka pasur procedura 

të tjera lidhur me këtë. 

 

13. Si rrjedhojë, kjo pjesë e ankesës është jashtë juridiksionit kohor të Panelit 

(ratione temporis).  

 

B. Ankesa lidhur me pjesën e fitimit nga privatizimi  

 

14.  Sipas nenit 1.2 të Rregullores së UNMIK-ut nr. 2006/12, Paneli ka 

juridiksion për ankesat lidhur me pohimet për shkelje të të drejtave të 

njeriut të kryera nga UNMIK-u. 

 

15. Paneli thekson se lista e punëtorëve të cilët konsideroheshin se kishin të 

drejtë të marrin një pjesë të fitimeve nga privatizimi u miratua më 9 

korrik 2009 nga AKP-ja, një institucion i themeluar nga autoritetet e 

Kosovës. AKP-ja mori përsipër funksionet e ushtruara më parë nga 

Agjencia Kosovare e Mirëbesimit (shih raportin e Sekretarit të 

Përgjithshëm të KB-së për Misionin e Përkohshëm të Kombeve të 

Bashkuara në Kosovë, 24 nëntor 2008, S/2008/692, § 20). Prandaj, 

vendimi relevant lidhur me këtë çështje është marrë nga AKP-ja, një 

institucion i themeluar nga autoritetet e Kosovës.  

 

16.  Nëse ankuesi në fakt ka parashtruar ankesë me kohë kundër vendimit të  

AKP-së, këtë është dashur ta bënte ndërmjet 9 korrikut dhe 1 gushtit 

2009. 

 

17. Në këtë aspekt, Paneli tanimë e kishte marrë parasysh faktin se më 9 

dhjetor 2008, përgjegjësia e UNMIK-ut lidhur me gjyqësorin në Kosovë 

përfundoi me marrjen e kontrollit të plotë operacional nga Misioni i 

Bashkimit Evropian për Sundimin e Ligjit në Kosovë (EULEX) në 

fushën e sundimit të ligjit, pas deklaratës së bërë nga Kryetari i Këshillit 

të Sigurimit të Kombeve të Bashkuara më 26 nëntor 2008 

(S/PRST/2008/44), duke përshëndetur angazhimin e vazhdueshëm të 

Bashkimit Evropian në Kosovë.  

18. Për rrjedhojë, çfarëdo vendimi që Dhoma e Posaçme mund të merr lidhur 

me një ankesë të mundshme të paraqitur nga ankuesi nga vendimi 

relevant i AKP-së, UNMIK-u më nuk ushtron pushtet mbi gjyqësorin e 

Kosovës dhe nuk ka përgjegjësi për shkelje të të drejtave të njeriut që 

pohohet se janë kryer nga gjykatat (shih, në mesin e shumë të tjerëve, 

HRAP, Jovanoviç dhe të Tjerët, nr. 28/10, vendim i 20 janarit 2012, § 

12). 

 

19.  Për pasojë, kjo pjesë e ankesës është jashtë juridiksionit të Panelit 

(ratione personae).  

 

 

 

PËR KËTO ARSYE, 

 

Paneli unanimisht,  

 

E SHPALL ANKESËN TË PAPRANUESHME. 

 

 

 

Andrey ANTONOV      Marek NOWICKI 

Zyrtar ekzekutiv                     Kryetar 

   


